
記宜城驛
维基文库 � 免费全文 � CC BY-SA 4.0

記宜城驛

作者：韓愈　唐

本作品收錄於《全唐文/卷0557》

此驛置在古宜城內，驛東北有井，傳是昭王井，有靈異，至今人莫汲。驛前水，傳是白

起堰西山下澗，灌此城壞，楚人多死，流城東陂，臭聞遠近，因號其陂「臭陂」；有蛟

害人，漁者避之。井東北數十步，有楚昭王廟，有舊時高木萬株，多不得其名，曆代莫

敢翦伐，尤多古鬆大竹。於太傅帥襄陽，遷宜城縣，並改造南境數驛，材木取足此林。

舊廟屬極權宏盛，今惟草屋一區。然問左側人，尚云：「每歲十月，民相率聚祭其前。」

廟後小城，蓋王居也。其內處偏高，廣員八九十畝，號「殿城」，當是王朝內之所也，

多磚，可為書硯。自小城內地，今皆屬甄氏。甄氏於小城北立墅以居。甄氏有節行，其

子逢，以學行為助教。元和十四年二月二日題。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

